“СВЕТЛЫ Ж СЛЕД БУДЗЕ ВЕЧНА ЖЫВЫМ”

Таленавіты прзаік, публіцыст, літаратуразнаўца, грамадскі дзеяч Сяргей Епіфанавіч Палуян нарадзіўся ў мястэчку Брагін. Як згадвае ягоны родны пляменнік Анатоль Шалін у артыкуле “Радаслоўная Палуянаў”, бацькі маёй маці Ганны Епіфанаўны Шалінай, народжанай Палуян, былі родам з мястэчка Брагін Рэчыцкага павета Мінскай губерні. 

Мой прапрадзед, прыгонны Рыгор Палуян, нарадзіўся ў пачатку ХІХ стагоддзя ў тым жа Брагіне. Прадзед Іван Рыгоравіч Палуян (1828 – 1914) нарадзіўся таксама яшчэ прыгонным. Я добра яго помню: сярэдняга росту хударлявы стары, з доўгай сівой барадой, якога вельмі любілі ўнукі (ён іх заўсёды абраняў ад гневу свайго сына). Ён займаўся агародніцтвам і садоўніцтвам, жыў у самім Брагіне, па другі бок ад ракі Брагінкі, у так званым “Другім канцы”, працаваў адзін час у воласці. Зямлю атрымаў ад урада за добрую службу. Памёр у маёнтку Крышычы і пахаваны на Юравіцкіх могілках.

Іван Рыгоравіч жыў у Брагіне ў добрым чатырохпакаёвым уласным доме разам са сваім сынам – маім дзедам Епіфанам Іванавічам. У гэтым доме нарадзіліся мая маці, яе брат Сяргей і сёстры Яўгенія і Зінаіда. Недалёка ад дома прадзеда, за той жа Брагінкай, знаходзіліся разваліны палаца князёў Вішнявецкіх, знакамітыя тым, што ў “смутное время” пры цару Барысе Гадунове жыла там Марына Мнішак, будучая жонка Дзмітрыя Самазванца, які на кароткі час заняў маскоўскі трон.

Усё гэта, безумоўна, паўплывала на лёс і светаўспрыняцце будучага пісьменніка, які вельмі рана задумаўся не толькі і не столькі аб уласнай долі, колькі аб лёсе і перспектыве ўсяго народа. 

Выключную ролю ў станаўленні яго як грамадзяніна і пісьменніка адыграў Мазыр і славутая Мазырская шасцікласная прагімназія. У той час у прагімназіі вучылася 146 дзяцей, плата была параўнальна невялікая – 40 рублёў у год, што было даволі дэмакратычна і дазваляла вучыцца нават дзецям  заможных сялян, з якіх і паходзіў будучы дзеяч беларускага адраджэння. 

Сяргей Палуян уваходзіў у жыццё і літаратуры ў вельмі неспакойны перыяд – у рэвалюцыйныя часы. Менавіта таму ў Мазыры і адбылося станаўленне Сяргея Палуяна як рэвалюцыянера, змагара за народнае шчасце. Як згадваюць тагачасныя летапісцы, не ў настаўнікаў прагімназіі, а ў рабочых Мазыра пачаў больш вучыцца дапытлівы юнак. Ён хутка знайшоў кантакт з сынам аднаго рабочага актывіста, з якім пачаў хадзіць на маёўкі, расклейваць лістоўкі, удзельнічаць у мітынгах. А затым знойдзеныя адказы на шматлікія пытанні тыпу “Хто вінаваты?” і “Што рабіць?” пачаў пераказваць сваім аднакласнікам. Акрамя таго, прыязджаючы на вакацыі дадому, бярэ з сабою рэвалюцыйную літаратуру, якую распаўсюджвае ў Юравічах і іншых населеных пунктах Мазырскага павета, вельмі палохаючы мясцовае начальства. Наступае 1905 год, і чатырнаццацігадовага юнака нічым не спалохаеш. Але бацька, які ўсе сілы паклаў на тое, каб сын выбіўся ў людзі, зрабіўся панам, забірае непакорнага з Мазырскай гімназіі, а пасля і з Мітаўскай дадому, каб той на гаспадарцы пераседзеў палітычную завіруху. Але высокі, русавалосы, прыгожы хлопец не скарыўся. І ў Мазырскім павеце ён вядзе рэвалюцыйную прапаганду. Бацька не вытрымлівае гэтага – і натурысты сын назаўсёды пакідае родны кут, пераязджае ў Кіеў. 

Ва ўкраінскай сталіцы, куды хлопец дабраўся водным шляхам – спачатку па Прыпяці, а потым па Дняпры – выразна па-новаму раскрыўся талент нашага земляка. Ён супрацоўнічаў з украінскімі сацыял-дэмакратамі, але найбольш вызначыўся як дзеяч нацыянальнага адраджэння. Якраз у гэты час стварае свае цікавыя апавяданні (“Вёска”, “Хрыстос уваскрос”),  піша шэраг крытычных артыкулаў і вялікую, як для маладога пісьменніка, публіцыстыку. Сяргей Палуян стаў надзвычай аўтарытэтнай фігурай у беларускай літаратуры пачатку ХХ стагоддзя. Дастаткова згадаць, што ягонымі ідэйнымі сябрамі сталі Максім Багдановіч і Янка Купала.

Аднак ягоны велізарны талент не здолеў раскрыцца. Падаючай зоркай на культурнай ніве беларушчыны сталася ягонае імклівае жыццё. Вялікія надзеі ўскладваліся на яго, але  гэтыя ўсе надзеі не здзейсніліся. Для дваццацігадовага юнака вельмі складана было ўспрымаць глыбокі кантраст, традыцыйны для ўсіх рамантыкаў і адораных маладых людзей, паміж сусветам мараў і ўбогаю рэчаіснасцю. Да гэтага трэба дабавіць сварку з бацькамі, адсутнасць амаль усялякіх сродкаў да існавання. Можа ў гэтым прычыны таго, што ранняй вясною 1910 года ён скончыў жыццё самагубствам. У апошнім лісце ён пісаў, што “жыццё ў марах – казка, а сапраўдзі – жыццё раба і вечная незабяспечанасць. Прашчайце. Я так люблю жыццё, светласць і красу, ды на маю долю выпала гэта. Прашчайце…”

Гэта быў надзвычай самотны чалавек. Нягледзячы на сваю знешнюю і ўнутраную прыгажосць, ён быў надзвычай адзінокім. Можа таму і хадзіў гэты чалавек з пячаткай смерці, бо ягонае гарачае і палкае сэрца адчувала жах канца. Ягоныя вочы, “якія з такой зацікаўленасцю глядзелі далёка наперад, якія так пільна сачылі за кожным найменшым крокам развіцця любай для яго справы – адраджэння “забранага краю”, -- ужо свіціліся бляскам холаду, мёртвасці і згасання. Ён быў ужо не наш, а “з таго свету”, але мы гэтага не заўважалі, бо бачылі, што прага жыцця, працы і барацьбы яго не пакідала да апошняй хвіліны.

Цэлая гурма думак, планаў, цэлая нізка прац заўсёды ляжала перад яго маладою, дужаю энергіяй і чакала свайго здзяйснення. Ён пісаў сваю вялікую працу па гісторыі беларускай літаратуры, якая ўжо пачала друкавацца ў нашым часопісе. Ён збіраў матэрыялы да гісторыі беларускага народа. Ён марыў выдаць зборнік цудоўных малюнкаў-сімвалаў, у якія ўліў бы боль сэрца над доляю любага роднага “забранага краю” – Беларусі. Ён складаў хрэстаматыю для народа, гуртаваў такія ж гарачыя сэрцы на барацьбу ў абарону беднай, загнанай культуры сваёй айчыны. Ён марыў пра волю і лепшую долю свайго краю і працаваў безупынна. Артыкулы яго з маладым агнём заўзятасці, з вераю і надзеяй друкаваліся ў “Нашай ніве”, “Україньскій хаті” і інш.

Ён, па паходжанню беларус, працаваў ва ўкраінскіх часопісах, бо сваім чыстым сэрцам, сваёю празрыста-крышталёвай душою адчуваў, што тут яго браты, што тут зразумеюць і яго шалёную любоў да роднага краю і жаданне лепшай долі яму. Дзеля здабыцця гэтага другога кінуўся ён у вір літаратурнай працы з усёй вялікай вераю і нескаламучанаю чысцінёй духу. З юнацкім запалам ён усклаў на свае плечы вялікую работу, вялікую задачу: раскрыць вочы ўсяму свету, каб бачыў ён яго народ, яго гісторыю, горкую гісторыю раба. “Можна ўсю нашу гісторыю выславіць у двух словах: непаметнасць і рабства. Мы скрозь былі непаметнымі. Няма ніводнага яснага пункта ў нашай мінуўшчыне. Мы былі заўсёды толькі рабы…”

Але яго вялікая гордасць і любоў да роднага краю не маглі мірыцца з тым і вымагалі ад яго самаахвяравання, вымагалі працы звыш сіл. І ён, галодны, адзінокі, працаваў і марыў да часу, да моманту, пакуль не пахіснулася надзея, не з’явілася думка, што “адзін у полі не воін”. Але чалавек павінен выканаць свой абавязак або, адчуваючы сябе абяссіленым, адмовіцца ад жыцця. Ён, чэсны сам з сабою, павінен быў памерці... “Багата я думаў зрабіць, ды не зрабіў нічога. Шкада паміраць так марна, але трэба…” І ён памёр гэтак жа па абавязку, як і працаваў. Дзіцячая чыстая душа яго занадта ідэальна глядзела на людзей і іх адносіны. Ідэальнасць яго поглядаў здавалася незямною, і цяжка было падумаць, што некалі жыццё развее і забрудзіць яе. Яму нават не думалася, што літаратура перастала быць чыстаю, здароваю крыніцаю праўды і красы. Што і тут поўна брыдоты, што з вялікага храма Апалона застаўся смярдзючы шынок, прадажная біржа, замест барацьбы за ісціну і красу – барацьба за ўплывы, шнтрыгі, рэкламы… І не перанесла высокая ідэальнасць гэтай агіднасці, і задумалася, і рукі на сябе налажыла”4. 

Смерць Сяргея Палуяна настолькі ўразіла беларускіх пісьменнікаў, што Максім Багдановіч назваў свой славуты, адзіны прыжыццёвы зборнік “Вянок на магілу Сяргея Палуяна”. Самая славутая паэма Янкі Купалы “Курган” была таксама прысвечана памяці Сяргея Палуяна. Народны пясняр быў надзвычай уражаны смерцю маладога літаратара,  у ягонай свядомасці магільны насып над труной паэта вырастае ў вобраз-сімвал кургана над усімі заўчасна памёршымі паэтамі зямлі беларускай. Але славутыя радкі:

Паміж пустак, балот беларускай зямлі,

На ўзбярэжжы ракі шумнацечнай,

Дрэмле памятка дзён, што ў нябыт уцяклі, --

Ўдзірванелы курган векавечны.

Дуб галлё распусціў каранасты над ім,

Сухазелле ў грудзі ўпілося;

Вецер стогне над ім уздыханнем глухім, --

Аб мінуўшчыне ў жальбах галосе.

На купалле там птушка садзіцца, пяе,

У піліпаўку воўк нема вые;

Сонца днём распускае там косы свае,

Ночкай зоры глядзяць залатыя.

Хмары неба ўсцілалі мо’ тысячу раз,

Перуны білі з краю да краю, --

Ён стаіць – гэта памяць людская, паказ…
нагадваюць пра маладога юнака на мазырскіх стромах.

Яшчэ болей уражвае верш у прозе Ядвігіна Ш. “Раны”, прысвечаны памяці Сяргея Палуяна:

“Бываюць раны большыя і меншыя. Меншыя – гояцца, і па іх знаку няма. Большыя – гояцца, але па іх астаюцца рубцы.

Гэтак на целе.

Бываюць раны большыя і меншыя. Меншыя гояцца, па іх астаюцца рубцы. Большыя – заўсёды крывавяцца.

Гэтак на сэрцы.

Бываюць раны большыя і меншыя. Меншыя – заўсёды крывавяцца. Большыя – залечвае толькі… смерць.

Гэтак на душы”.

